‘n Plattelandse perspektief op multi-kulturaliteit
Dit sal ontrou aan die konteks van die platteland wees, om ‘n rasionele perspektief op enigiets te probeer gee.  Die platteland lewe in sy verhale ... en dit is in die verhale wat perspektiewe op multi-kulturaliteit na vore sal kom.

‘n Verhaal uit ‘n ander plattelandse kultuur
Ek begin met ‘n verhaal uit ‘n ander “platte land” as ons eie, dié land waar ons woord vir “platteland” vandaan kom, Nederland.  Dié verhaal kom uit die arsenaal van stories uit die Tweede Wêreldoorlog:

“Hans Brinkmeijer beland na sy betrokkenheid by die weerstandsbeweging in ‘n Nazi konsentrasiekamp in Duitsland. Na gruwelike eksperimente wat sonder verdowing op hom uitgevoer is, slaag hy egter daarin om te ontsnap en skuil vir dae lank diep in ‘n waterpyp. 
Elke aand kom ‘n Duitse egpaar by die skuilplek verbygewandel, en elke aand blaf hulle hondjie onophoudelik by die pyp se bek. In die flitslig ontdek hulle later ‘n beseerde, verwaarloosde, sterwende man en versorg hom tuis in die geheim.

Terwyl Hans herstel, klop ‘n Duitse soldaat aan huis van die Brinkmeijer’s se plattelandse huis in Hengelo, Nederland, op soek na weerbare mans om na die gevegsfront op te roep. Na sy vrugtelose ondersoek het hy ‘n versoek. Hy het dors. ‘n Glas water. Die vurige jonge dogter, Riemke, verloor al haar vrees en gaan tot die aanval oor. As haar pa tuis was en haar broer ouer sou hy hulle summier wegneem. Dis geen tyd vir gunsies en genade nie. 
Maar die goedhartige moeder gee vir die vyand ‘n glas water. Terwyl hy die lafenis geniet, val sy oog op ‘n gesinsfoto en hy sak net daar op die vloer neer en prewel: “Dat kannst doch sicher nicht sein”. Dié Nazi soldaat se ouers versorg vir Hans in sy vaderland! 
Toe die oorlogswinde draai en daar geen genade aan Duitse soldate betoon word nie, het die Brinkmeijer’s die geleentheid gekry om hom op die solder te versteek en te versorg.”
Voorwaar ‘n verhaal van hoop!

Twee waarhede staan vir my uit in dié verhaal:

· Sosiale strukture waarin vrede en geregtigheid (shalom) ontbreek, lei tot agterdog en later onmin en haat, en lei tot “oorlog”.

· Die omarming van mense in nood is ‘n belangrike brug, miskien die enigste brug, wat mense oor grense heen aan mekaar kan verbind.

Verhoudinge-onder-druk in ons eie platteland
Nou ‘n paar van die verhale uit ons eie platteland, ‘n klein-plattelandse dorpie, Pearston, wat ‘n perspektief op multi-kulturaliteit sal gee:

Pearston is die klein rand-van-die-Karoo-dorpie waar ons gesin byna ‘n dekade lank gewoon het. Op die platteland word verhale lank onthou. Oud inwoners vertel dat verhoudinge in die multi-kulturele omgewing vroeër gemakliker was. Ou Julies was almal se kleremaker. Enkele bruin gesinne het as gerespekteerde lidmate ook hulle kerkbanke in die NG Kerk “gekoop” en vir die jaar alleenreg op die sitplek gehad. Die Congregational Church was oorkant die straat regoor die dorpskool geleë.

Die opkoms van apartheid in die laat veertigerjare van die vorige eeu, met die beleid van gedwonge geskeidenheid, of openlike rassisme, het verhoudinge egter onder druk geplaas. So dik en duidelik is die grense tussen groepe mense getrek dat dit op ‘n lugfoto sigbaar was. Bruines was anderkant die hol sloot. Xhosa’s was anderkant die Voëlrivier. Selfs die ligging van die Congregational Church het ’n steen des aanstoots geword. Die gemeente ontvang die boodskap dat kerkdienste daar voort mag gaan, maar dat hulle kinders nie meer welkom is nie, omdat hulle die dorp se rus sou verstoor. Op eie koste is die kerk verskuif en staan vandag steeds trots en goed versorg in Nelsig ... maar vir sommige miskien eerder ‘n monument van bitterheid as ‘n herinnering tot eer van God.

Ons kyk mekaar steeds daagliks diep in die oë

Hoe word dié pyn genees? Hoe word dié grense deurbreek? 
Ten spyte van die gedwonge geskeidenheid van die hol sloot en die Voëlrivier, kyk ons op die platteland steeds mekaar daagliks diep in die oë. Ons kan steeds God se beeld in die ander sien en daarom kan ons hande vat. Ons sien daagliks mekaar se nood en daarom kan ons hulp verleen. 
En daar is hope geleenthede om, gehoorsaam aan die Bybelse opdrag, nood konkreet aan te spreek, en hulp te verleen.

‘n Boervrou van Pearston noem ‘n paar voorbeelde:

· Vervoer. “Ek kan iemand oppad dorp toe oplaai en ‘n geleentheid gee sonder om vir my lewe te vrees. Al ken ek nie die persoon self nie, is dit heelwaarskynlik ‘n plaaslike persoon. Selfs Somerset-Oos toe kan mens maar stilhou vir ‘n ryloper. Maar van Uitenhage af na Port-Elizabeth toe? Nee!”

· Fondse. ‘n Bedrag geld kan in vertroue aan ‘n span wolskeerders voorgeskiet word, omdat werkgewer en werknemer van mekaar afhanklik is.

· Voedsel. Elke Maandagoggend word kos vir kinders by die Sunshine Crèche in Nelsig afgelaai. Nood verlening o.a. aan die kleinkinders van die kinders wat vroeër onwelkom was by hulle gemeente se eredienste in die dorp.

· Klere. “Skoene en klere wat te klein geword het, gaan na Steven se seuntjie, Siya. Of Apiwe, Vusumzi se kind wat baie swaarkry sonder ‘n ma.”

· Ontspanning. “Vakansies krioel die plaas van kinders wat hier by ons werknemers kom kuier. Hulle speel met ons kinders.  Hierdie tipiese plattelandse scenario moet ‘n effek hê op hoe ons en ons kinders mense van ander rasse ervaar en beleef.”

Mag hierdie en talle ander verhale van Christelike gehoorsaamheid vermenigvuldig word en mag die Here ons seën soos wat Hy in Sy Woord belowe …

“Jy mag nie die regte van ‘n vreemdeling of van ‘n weeskind van hulle af wegvat nie. Jy mag nie die klere van ‘n weduwee as pand neem nie. Jy moet onthou dat jy in Egipte ‘n slaaf was, en dat die Here jou God jou daaruit bevry het. Daarom beveel ek jou om al hierdie dinge te doen. Wanneer jy jou lande afoes en jy vergeet ‘n gerf op die land, moet jy nie omdraai om dit te gaan haal nie. Dit moet bly vir ‘n vreemdeling of ‘n weeskind of ‘n weduwee. Dan sal die Here jou seën in alles wat jy aanpak.”

(Deuteronomium 24:17-19)

Barnard Steyn

Barnard Steyn is ‘n Oos-Kaaplandse plattelander. Sy bediening het as proponent in Grahamstad begin waarna hy die herder van Pearston was. Tans is hy leraar aan die NG Gemeente Joubertina.

Skildery

Kurt Badenhorst het Pearston se droogte, verblindende sonskyn en majestueuse kerkgebou op doek uitgedruk (klik op onderstaande foto om ‘n groter voorbeeld van die web af te laai [1 MB]).

